
MINUTI

Il-Minuti tal-Laqgħa Nru 20, li saret fid-9 ta’ Frar 2021, ġew ikkonfermati.

IĊ-CHAIRPERSON (Onor. Anthony Agius Decelis): Illum il-kumitat għandu quddiemu żewġ nomini, dik ta’ Dr Simon Cachia għall-ħatra ta’ Rappreżentant Permanenti fi Strasburgu, u dik tal-Imħallef Emeritu Noel Cuschieri għall-ħatra ta’ Chairperson tal-Bord tal-Awtorità tal-Edukazzjoni Avvanzata u Ogħla. 

Nixtieq nirringrazzja lill-Onor. Carmelo Mifsud Bonnici, lill-Onor. Karol Aquilina, lill-Onor. Claudette Buttigieg, lill-Onor. Glenn Bedingfield, lill-Onor. Jean Claude Micallef u lill-Onor. Joe Mizzi talli qegħdin preżenti għal din il-laqgħa.


SMIGĦ FIR-RIGWARD TAN-NOMINA TA’ DR SIMON CACHIA GĦALL-ĦATRA TA’ RAPPREŻENTANT PERMANENTI TA’ MALTA RESIDENTI FI STRASBURGU

IĊ-CHAIRPERSON: Nibdew bis-smigħ fir-rigward tan-nomina ta’ Dr Simon Cachia għall-ħatra ta’ Rappreżentant Permanenti ta’ Malta fil-Kunsill tal-Ewropa Residenti fi Strasburgu. Nistgħu nsejħu mill-ewwel lil Dr Simon Cachia.

Dr Simon Cachia daħal fil-Kamra tal-Kumitat.

IĊ-CHAIRPERSON: Dr Cachia, dan il-kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna.

Ninformak ukoll li skont l-istess liġi l-mistoqsijiet u t-tweġibiet għandhom, kemm-il darba l-kumitat ma japprovax mod ieħor, ikunu pubbliċi.

Ninformak ukoll li din il-laqgħa qiegħda tiġi streamed live fuq il-website tal-Parlament u eventwalment tiġi mxandra wkoll fuq l-istazzjon tat-televiżjoni tal-Parlament. 

Nitolbok biex, jekk jogħġbok, tintroduċi lilek innifsek u tgħidilna ftit dwar l-esperjenza tiegħek u għaliex aħna bħala kumitat għandna niddeċiedu li inti għandek tkun qed tokkupa din il-kariga.

DR SIMON CACHIA: Jiena gradwat bħala avukat mill-Università ta’ Malta, u mbagħad kont għamilt Masters fil-Liġi fl-Università ta’ Cambridge, l-Ingilterra. Ipprattikajt għal diversi snin bħala avukat, inkluż il-Qorti. Fl-2015 kont ġejt appuntat bħala Kordinatur tal-Presidenza Maltija tal-Kunsill tal-Unjoni Ewropea, u għamilt madwar sentejn u nofs f’dak il-post. Ovvjament dan kien post diplomatiku. Wara l-Presidenza erġajt ġejt lura Malta u erġajt qbadt il-prattika ta’ avukat.

Nista’ nżid ukoll esperjenza relevanti li qabel il-Presidenza kont ukoll il-Mutual Recognition of Professions Coordinator għal Malta, u kont nattendi working group tal-Kummissjoni fuq dan il-qasam fejn kont ukoll nirrappreżenta lil Malta u ninnegozja f’isem Malta. Imbagħad, wara l-Presidenza, kont ukoll nitla’ f’dan il-working party bħala espert. Inżid ukoll li matul din l-aħħar sena tajt ukoll servizzi legali lill-Ministeru għall-Affarijiet Barranin.

Inti staqsejtni wkoll għalfejn għandi niġi maħtur fil-kariga msemmija. Naħseb għandi esperjenza legali kif ukoll diplomatika, u għandi wkoll kwalifiki u enerġija biex nagħti dan is-servizz lill-pajjiż. 

IĊ-CHAIRPERSON: Hawn Membri li għandhom xi mistoqsijiet? L-Onor. Carmelo Mifsud Bonnici.

ONOR. CARMELO MIFSUD BONNICI: Dr Cachia, inti għamilt żmien tikkoordina x-xogħol tal-Presidenza ta’ Malta fl-Unjoni Ewropea. Nixtieq ftit riflessjonijiet minn għandek dwar dan. Ovvjament m’hemmx għalfejn nagħmlu d-differenza bejn il-Kunsill tal-Ewropa u dan; però, fil-Kunsill tal-Ewropa hemm ħafna sfidi li pajjiżna mhux qed jaqbad biżżejjed. Hemm ħafna items li jitilgħu fuq diversi kumitati li pajjiżna għandu bżonn ikun imgħarraf iktar dwarhom. X’għamilt u x’beħsiebek tagħmel f’dawn iż-żewġ vesti separati?

DR SIMON CACHIA: Bħala Koordinatur, jiena  kont tlajt hemmhekk ħafna qabel il-Presidenza u xogħli kien li nsir naf x’irridu nagħmlu Malta għall-Presidenza u kif għandna nagħmluh, kemm mil-lat ta’ policy kif ukoll mil-lat ta’ sustanza bħala implimentazzjoni ta’ programmi u attivitajiet. Kont niltaqa’ mal-istituzzjonijiet kollha, fosthom mal-Kunsill, mal-Parlament, mal-Kummissjoni u mal-presidenzi ta’ qabilna. Kont nirrapporta lir-Rappreżentanza Permanenti u lil Malta, u bażikament sirna nafu x’għandu jsir. Imbagħad bdejna nwettqu l-ħidma iktar viċin il-Presidenza. 

Sur President, mhux se nidħol f’ħafna dettall, imma, pereżempju, kellna nagħmlu t-Trio Programme li huwa l-programm tat-tliet presidenzi, għaliex il-Presidenzi tal-Kunsill tal-Unjoni Ewropea jaħdmu flimkien. Aħna konna mal-Olanda u mal-iSlovakkja, u konna għamilna pjan ta’ ħidma magħhom għal 18-il xahar li mbagħad, iktar qrib il-presidenza tagħna, ġie ridott għal sitt xhur. Kellna n-National Programme. Kienu jsiru wkoll ħafna events u konferenzi jew meetings informali dwar suġġetti li kienu se jiġu diskussi fil-laqgħat.

Infakkarkom ukoll li fil-presidenza l-laqgħat ma kenux biss ministerjali u ta’ rappreżentanti permanenti, iżda hemm ukoll ħafna technical jew working parties. Hemm iktar minn 120 minn dawn, u fil-presidenza kellna iktar minn 1,000 laqgħa. Allura ridt nieħu ħsieb li l-ħidma ssir u tiġi implimentata għal dawn il-working parties kollha. Bħala kordinatur kont nassigura wkoll li kulħadd jagħmel xogħlu u li x-xogħol isir u jsir sew.

Semmejtli l-Kunsill tal-Ewropa. Naqbel miegħek li kemm fl-Unjoni Ewropea kif ukoll fil-Kunsill tal-Ewropa huwa importanti li mir-rappreżentanza permanenti nattendu l-laqgħat kollha tal-Kumitat tal-Ministri fil-livell ta’ deputati u anke s-sub-groups. Issues importanti għal Malta jiġu identifikati mill-bidu nett. Dik hija importanti ħafna, u jekk dawn huma favur Malta ovvjament irridu nimbuttawhom u nirsistu, u jekk ma jkunux favorevoli għal Malta rridu nidentifikawhom mill-bidu u nilqgħulhom qabel ikun tard wisq. Dan kollu dejjem b’rispett lejn il-liġijiet internazzjonali u l-obbligi internazzjonali tagħna.

IĊ-CHAIRPERSON: Hawn iktar mistoqsijiet? (Onor. Membri: No) 

Dr Cachia, nitolbok tirtira ħalli l-Kumitat ikun jista’ jiddelibera dwar in-nomina tiegħek. 

Dr Simon Cachia rtira mill-kamra tal-Kumitat.

IĊ-CHAIRPERSON: Hawn qbil fuq in-nomina ta’ Dr Simon Cachia għall-ħatra proposta ta’ Rappreżentant Permanenti ta’ Malta fi Strasburgu? (Onor. Membri: Iva) Jidher li hawn qbil unanimu. 

Insejjaħ issa lil Dr Cachia biex jerġa’ jidħol lura quddiem il-Kumitat.

Dr Simon Cachia daħal lura fil-kamra tal-Kumitat.

IĊ-CHAIRPERSON: Dr Cachia, dan il-kumitat iddeċieda li jagħti parir favur il-ħatra tiegħek bħala Rappreżentant Permanenti ta’ Malta Residenti fi Strasburgu skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, jintbagħtu l-Minuti ta’ din il-laqgħa tal-Kumitat lill-Ministru għall-Affarijiet Barranin u Ewropej. Nawgurawlek ħafna ħidma favur pajjiżna. 

DR SIMON CACHIA: Grazzi ħafna. 

Dr Simon Cachia rtira mill-kamra tal-Kumitat.


SMIGĦ FIR-RIGWARD TAN-NOMINA TAL-IMĦALLEF EMERITU NOEL CUSCHIERI GĦALL-ĦATRA TA’ CHAIRPERSON TAL-BORD TAL-AWTORITÀ GĦALL-EDUKAZZJONI AVVANZATA U OGĦLA

IĊ-CHAIRPERSON: Ngħaddu għall-item li jmiss li hu s-smigħ fir-rigward tan-nomina tal-Imħallef Emeritu Noel Cuschieri għall-ħatra ta’ Chairperson tal-Bord tal-Awtorità għall-Edukazzjoni Avvanzata u Ogħla. Insejħu lill-Imħallef Emeritu Noel Cuschieri biex jingħaqad magħna fil-kumitat. 

L-Imħallef Emeritu Noel Cuschieri daħal fil-kamra tal-Kumitat.

IĊ-CHAIRPERSON:  Nilqgħek magħna, Sur Imħallef. Bħalma taf, dan il-kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont dan l-istess Att, il-Membri jistgħu jagħmlulek mistoqsijiet supplimentari relatati ma’ tweġibiet bil-miktub li inti bgħattilna. 

Ninformak li skont l-istess Att, il-mistoqsijiet u t-tweġibiet għandhom, kemm-il darba l-kumitat ma jiddeċidix mod ieħor, isiru pubbliċi. 

Ninformak ukoll li din il-laqgħa qiegħda tiġi live streamed fuq il-website tal-Parlament u eventwalment tiġi mxandra fuq l-istazzjon tat-televiżjoni tal-Parlament.

Nitolbok biex, jekk jogħġbok, tintroduċi ruħek, mhux għaliex għandek bżonn, għaliex ħafna mill-Membri huma avukati u jafuk sew, imma biex min ikun qiegħed isegwina jkun jaf daqsxejn il-background tiegħek. Nitolbok tgħidilna ftit dwarek innifsek u tgħidilna ftit fuq l-esperjenza tiegħek relatata ma’ din il-kariga.

L-IMĦALLEF EMERITU NOEL CUSCHIERI: Dwar l-esperjenza tiegħi fuqi nnifsi bħala avukat?

IĊ-CHAIRPERSON: Le, dwar l-esperjenza tiegħek relatata ma’ din il-kariga u għaliex aħna għandna niddeċiedu li napprovawha.

L-IMĦALLEF EMERITU NOEL CUSCHIERI: Jien kont President tal-Kummissjoni għall-Edukazzjoni Avvanzata u Ogħla (NCHFE). Għamilt kważi seba’ xhur naħdem f’din il-kariga. Tridu tkunu tafu x’għamilt qabel ukoll bħala mħallef?

IĊ-CHAIRPERSON: Le. Sitt xhur ilu diġà approvajna n-nomina tiegħek. Però, għall-fini ta’ dawk li jkunu qegħdin isegwu u għar-record tal-Parlament, tista’ tagħtina ftit introduzzjoni fuqek, sabiex dan il-Kumitat jagħmel xogħlu b’mod legali?

L-IMĦALLEF EMERITU NOEL CUSCHIERI: Jien kont ili membru tal-Ġudikatura għal 35 sena nieqes tliet xhur; ta’ 30 sena kont maġistrat. Ħdimt għal 11-il sena fil-ġurisdizzjoni kriminali bħala maġistrat, u l-aħħar sitt snin għamilthom nagħmel kawżi relatati mad-droga. Jiena kont ġejt appuntat maġistrat fl-1985, u f’Ottubru tal-2002 ġejt nominat Imħallef. Għamilt tliet snin naħdem fil-kamp ċivili, fil-Prim’Awla. Wara tliet snin naħdem fil-Prim’Awla ġejt assenjat lill-Qorti tal-Familja, fejn domt naħdem seba’ snin u nofs. Wara dawk is-seba’ snin u nofs, imbagħad bdejt naħdem fl-Appell u fil-Qorti Kostituzzjonali. Għamilt seba’ snin hemmhekk. 35 sena b’kollox. 

Imbagħad, out of the blue – kienet sorpriża – ġejt appuntat bħala President tal-NCHFE. Meta ġejt l-ewwel darba hawnhekk kont mimli teorija. Pereżempju, nistudja l-liġi, nara l-literature u nara xi problemi hemm. Issa qiegħed hawnhekk b’sitt xhur esperjenza, u allura qiegħed f’pożizzjoni ħafna aħjar li nirrispondi d-domandi.

IĊ-CHAIRPERSON: Timmatura fil-kariga, ngħidu aħna.

L-IMĦALLEF EMERITU NOEL CUSCHIERI: Għax issa ħassejthom b’idejja l-problemi li hemm. Kif jgħidu, il-problemi mhumiex ostakli imma huma mezz ta’ tagħlim, jiġifieri xi ħaġa tgħallimt.

IĊ-CHAIRPERSON: Grazzi. Fil-fażi li jmiss, kull membru għandu dritt li jagħmillek mistoqsijiet supplimentari għall-mistoqsijiet li diġà ntbagħtulek. Rimarki? L-Onor. Carmelo Mifsud Bonnici. 

ONOR. CARMELO MIFSUD BONNICI: Sur Imħallef Emeritu, f’dawn is-sitt xhur li kont fil-kariga, x’tara bħala żewġ sfidi verament qawwija għall-edukazzjoni u għas-settur li inti qiegħed tieħu ħsieb? B’mod partikolari forsi tħoss ukoll li aħna bħala Membri ta’ dan il-Kumitat għandna niġu ftit iktar a konoxxenza ta’ dawn l-isfidi.

L-IMĦALLEF EMERITU NOEL CUSCHIERI: L-ikbar sfida li nara jien hija titjib fil-quality assurance. Mhux għax m’hemmx il-quality assurance, mhux għax m’hemmx mekkaniżmu, imma l-mekkaniżmu, bħal kull ħaġa oħra, jista’ jitjieb. Dan bħal meta għandek struttura li trid ittejjibha. Meta din l-istruttura tiżviluppa u tikber u ma jkunx hemm kontroll fuq il-kwalità, ma jkunx hemm assigurazzjoni li qed tikber b’elementi ta’ kwalità tajba, u allura hemm ir-riskju reali li din l-istruttura tikkrolla u ċċedi taħt il-piż tagħha stess. Mentri, jekk tkun struttura li titħalla tikber u tespandi, tkun kontrollata f’qafas regolatorju u tassigura li dak li qed isir ikun ta’ kwalità tajba, allura imbagħad l-istruttura ma taqax u l-iżvilupp jibqa’ sejjer u l-pedamenti jkunu sodi.

Fil-quality assurance tgħallimt li s-sitwazzjoni ssir hekk. L-ewwel issir applikazzjoni għal liċenzja, fejn ikun hemm pjan ta’ kif il-fornitur tal-edukazzjoni se jmexxi. Ikun hemm dettalji dwar il-fornitur, min se jipprovdi l-edukazzjoni, u dettalji dwar il-programmi li se jagħti lill-istudenti. Hemmhekk issir l-akkreditazzjoni. Il-Kummissjoni – li issa saret Awtorità – tara jekk dawk il-programmi u dak il-fornitur għandux l-elementi biżżejjed. Hemm 11-il standard u tara jekk dawn humiex se jiġu sodisfatti. This is on paper. Imbagħad, jekk hemm bini jmorru jaraw u jagħtuh l-akkreditazzjoni. Wara li ssir dik, dan il-fornitur jibda jopera. Imbagħad, il-liġi tagħtih perijodu ta’ ħames snin biex isir l-external quality assurance. 

Meta jgħaddi dan il-perjodu, l-Awtorità tmur hemmhekk u tagħmel audit estern. Tqabbad esperti f’ċertu oqsma u jsir l-audit. Ikun hemm fornituri li jkunu laħqu l-level standards kollha, jiġifieri jkunu għamlu dak li ppjanaw u li qalu li se jagħmlu. Imma, jkun hemm ukoll fornituri li ma jkunux issodisfaw il-programm jew pjan kollu, imma xorta waħda jistgħu jagħtuhom liċenzja għax ikunu qed jaħdmu tajjeb. 

Waħda mill-problemi li nara jien hija li l-perjodu ta’ ħames snin bejn l-akkreditazzjoni fuq il-karta u l-akkreditazzjoni li jsir on the spot huwa twil wisq. F’ħames snin jidħlu l-istudenti u joħorġu. Irid ikun hemm ukoll iżjed monitoraġġ. Tgħidli: Għaliex m’hemmx iżjed monitoraġġ? Il-problema hija tan-nies. Jiena nara li hemm żewġ toroq li wieħed x’jista’ jesplora. Waħda minnhom hi li tħalli dak il-perijodu ta’ ħames snin l-istess, imma mbagħad isir l-external audit mill-Kummissjoni jew mill-Awtorità. Biex tagħmel hekk trid ikollok nies biżżejjed biex tibgħathom on site, on the premesis jagħmlu spot checks biex jaraw li dak li inti daħħalt fil-pjan tiegħek is being delivered. Dan huwa fl-interess tal-istudenti. Inti ma tridx iddaħħal l-istudenti, u mbagħad fl-aħħar issib li ma ngħatawx edukazzjoni ta’ kwalità tajba. Għalhekk hija importanti l-quality assurance. Inutli li jkollna firxa ta’ edukazzjoni, aċċessibilità kemm trid, però l-edukazzjoni ma tkunx ta’ kwalità tajba. Jekk ma tkunx ta’ kwalità tajba jintilef il-benefiċċju għas-soċjetà. 

It-tieni triq li nara hi li dawk il-ħames snin jiġu ridotti għal tliet snin. Id-diffikultà f’din qiegħda li l-external audit, milli stajt nara, jiswa’ ħafna flus. Hawn fornituri li huma finanzjarjament b’saħħithom, u allura billi jonqfu ftit eluf ma ġara xejn; imma hawn ħafna fornituri li jagħtu korsijiet fil-kamp tagħhom, pereżempju, tal-hairdressers – u m’hemmx bżonn ikollok reputazzjoni kbira, imbasta tkun persuna kwalifikata li kapaċi tgħallem – li għalihom external audit tiġi ħafna flus. Wieħed mill-istandards li jridu jissodisfaw anke fil-bidu nett huwa li jkun hemm mekkaniżmu intern ta’ internal quality audit. Il-fornitur irid ikollu mekkaniżmu f’postu biex jiċċekkja lilu nnifsu, biex jara li l-edukazzjoni li qed tingħata hija ta’ kwalità tajba. Dik hija parti mill-isfidi, għax imbagħad hemm affarijiet oħra.

ONOR. CARMELO MIFSUD BONNICI: Grazzi tal-ispjega.

IĊ-CHAIRPERSON: Grazzi. Iktar rimarki? (Onor. Membri: Le) Sur Imħallef, f’dan il-istadju nitolbok tirtira ftit, sabiex inkunu nistgħu niddiskutu n-nomina. Imbagħad, jekk ma jimpurtax, insejħulek minn hawn u ftit ieħor. 

L-Imħallef Emeritu Noel Cuschieri rtira mill-kamra tal-Kumitat.

IĊ-CHAIRPERSON: Grazzi. Nistaqsi jekk hawnx qbil man-nomina tal-Imħallef Emeritu Dr Noel Cuschieri għall-ħatra proposta ta’ Chairperson tal-Bord tal-Awtorità tal-Edukazzjoni Avvanzata u Ogħla. (Onor. Membri: Iva) Jidher li  hawn qbil unanimu. 

Nistieden lil Dr Noel Cuschieri jidħol fil-kamra.

L-Imħallef Emeritu Noel Cuschieri daħal lura fil-kamra tal-Kumitat.

IĊ-CHAIRPERSON: Sur Imħallef, ninformak li dan il-kumitat iddeċieda li jagħti parir favur il-ħatra tiegħek bħala Chairperson tal-Bord tal-Awtorità għall-Edukazzjoni Avvanzata u Ogħla skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika. Skont l-istess provvediment, flimkien mal-parir imsemmi, se jintbagħtu l-minuti tal-laqgħa ta’ dan il-Kumitat lill-Ministru għall-Edukazzjoni.

Nawgurawlek ħafna ħidma favur pajjiżna. Min-naħa tiegħi, nirringrazzja lill-Onor. Membri preżenti u lill-Iskrivana tal-Kumitat. Dan il-Kumitat huwa konkluż u jerġa’ jiltaqa’ meta jkun hemm ħtieġa.

Fil-5.16 p.m. il-Kumitat aġġorna.

